
A ægua, vento, bratta, pûa,

A bruxâ da-o Cado ä Stæ,

E d’Inverno a zeâ, e a piggiâse

Un malanno, un-na puntûa,

Senza lêugo d’assustâse,

E per cose?... perchè manca

Un Locale per fâ a Banca!...



Cose diggo?... vegno scemmo

In veitæ, e no me n’accorzo!..

E o Locale no ghe l’emmo?

No gh’è a Sala de San Zorzo?



Se pêu dâ Vaso ciù bello,

Ciù magnifico de quello?

Dov'o l’è un atro Locale

In Europa a questo eguale?

Fæto apposta per fâ a Banca,

Manco o nomme no ghe manca,

Che ab initio o l hà con lê,

Perchè o l’è a famosa Banca

Chi batteiva do Pappê

Che o l'andava ciù che i Scui!



Fabbricato rinomôu

Pe-i Tezöi che g’han versôu,

Dove stavan ciù segûi!



Sala vasta decorâ

Da-e gren Statue de quelli Ommi

Poæ da Patria, degni, sommi

Che g’han speizo o so dinâ

Per fâ andâ a forza d’argento

Questo gran Stabilimento!

